
Forord

Å arbeide innanfor den allmenne litteraturvitskapen der teoretiske tilbod flimrar forbi i stadig aukande fart, kan i ettertenksame stunder ofte gi tvil i sinn. Kva er det eigentleg av synsmåtane og fascinasjonane våre som maktar å halde stand mot bombardementet av stadig nye teoriar? Er gårsdagens meiningar døde og makteslause berre fordi dei stammar frå dagen i går? Er det mogleg å setje gårsdagen på prøve? Finst det noko slags longue durée i eit fag som så høglytt synest å motsetje seg ein slik tanke? Og går det an å stille slike spørsmål utan å bli mistenkt for å vere anti-teoretisk?

Dei fleste av artiklane som er samla i denne boka, har utgangspunktet sitt i idéar, nedteikningar, interesser og fascinasjonar som i mange tilfelle går 25–30 år tilbake. Og som på nytt har tvinga seg på og blitt aktuelle for meg. Dette gjeld kapitla om surrealismens prosa og filosofi, om Rimbauds «uleseleggjering» av den «leselegaste» av alle genrar, sjølvbiografien, om Balzacs roman om den stakkars slektningen Bette Fischer, om Henrik Wergelands dødsleie-lyrikk, om Rolf Jacobsens «andre debut», diktsamlinga Hemmelig liv, og om Dag Solstads vandringar i rommet mellom bileta og politikken. Men det gjeld også synspunkt i dei teoretiske betraktningane, særleg der fenomenologiske teoriar om det biletmessige blir lirka fram under dei massive laga av seinare tiders «lingvistiske» eller «retoriske vendingar».

Eg ser ikkje bort frå at det eg freistar å gjere her, kan skape inntrykk av fagleg nostalgi. Men ikkje eitt einaste av dei kapitla som følgjer kunne ha vore skrive slik for 15 eller 20 eller 30 år sidan. Alt er filtrert gjennom forsøka mine på å halde meg ajour med hovudkantringane i den allmenne litteraturvitskapens teoretiske utvikling gjennom dei åra eg har vore aktiv i faget. Men alt er også ledd i eit forsøk på å teste og utprøve nokre grunnleggande problemstillingar med omsyn på kva som er fruktbart og ufruktbart i fagets moderne, høgt oppjaga utvikling. Og dermed kanskje også bidrag til ei utdjuping av problemstillingane –men det er opp til andre å vurdere. Under arbeidets gang har det utidsmessige ved desse tekstane i alle fall blitt det som for meg rettferdiggjer å publisere dei.

Dei hovudspørsmåla som eg vonar bind dei frittståande kapitla saman til noko som kanskje kan nærme seg ein heilskap, dreier seg eigentleg om særdraga i det vi kallar fiksjon: Korleis skal ein forstå det «biletmessige» –i kunsten generelt, og i den språklege kunsten spesielt? Og på kva måte kan det gi meining å hevde (nok ein gong) at diktekunst er ein måte å tenkje på? Eg prøver å artikulere begge spørsmåla slik at dei kan peike i retning av alternativ til dei gjengse måtane svara er blitt og blir formulerte på, frå Platon og Aristoteles og frametter. For dette er ikkje problem vi forlengst har lagt bak oss. Til den klassiske filosofiens nedvurdering av biletets sanselege kraft i forhold til tankens åndelege kraft svarer nemleg, mutatis mutandis, den postmoderne framhevinga av språkets og den retoriske figuralitetens forrang framfor alle «estetiske ideologiar». Men slik eg er komen til å sjå det, kan ein vanskeleg nå betre forståing av kva fiksjon er, ved å tenkje innanfor slike motsetnader.

Ingenting i denne boka har tidlegare vore offentleggjort i den forma lesarane vil finne her. Men nokre kapittel tar utgangspunkt i, byggjer vidare på, eller innarbeider (delar av) tidlegare trykte artiklar. Det blir gitt opplysningar om dette i referansane bakerst. Det finst mykje lesefrukter på dei følgjande sidene, som det også vil bli tilbørleg kvittert for i referansane. Men eg veit det finst mange meir direkte impulsar også, frå kollegaer, studentar og andre venner i og utanfor faget. Eg trur ikkje at eg gjer spesiell urett mot nokon, dersom eg særleg takkar Merete Morken Andersen og Erling Aadland for mange gode samtaler om tekst, bilete og tanke, og for at dei har vore gode lesarar under prosessen.

* * *



Boka er skriven til minne om Oddlaug, som eg i så mange år delte kvardag og helg med. Også ho tenkte og skreiv mykje om bilete, men på litt andre måtar –frå sin synsstad som etnolog.

Bergen, i august 1997

insertSpan.js
// Small Javascript that will insert a span-element into every header 
// and paragraph element to trick the iPad/iBooks into centering text.
// See http://infogridpacific.typepad.com/using_epub/2010/10/dirty-little-hacks-in-epub.html
function setSpanIGP(){
  var clsElementList=document.getElementsByTagName('p');
  setSpaninPara(clsElementList);
}

function setSpaninPara(pClassList){
  for(i=0;i<=pClassList.length;i++){
    if(pClassList[i]){
      var para_html=pClassList[i].innerHTML;
      para_html='<span>'+para_html+'</span>';
      pClassList[i].innerHTML=para_html;
    }
  }
}

function init(){setSpanIGP();}

window.onload=init;

